
Diu est, quod rem ualde necessariam et non sine diuina inspiratione a patribus institutam aut obliuione aut occupatione differimus. 

 

Sed rumpenda sunt interdum uincula necessitatum, ut aliquando impleri possint debita praeceptorum.

 

Conuentus ergo, quos bis per annum a sacerdotibus fieri cura seniorum decreuerat, si bene perpenditis, assiduitate uel singulos post biennia faceremus.

 

Nam et uenerabilis papae vrbis nobis ob hanc neglegentiam succensentis mordacia mihi nonnunquam scripta perlata sunt.

 

Vnde supplicat per me, si dignamini, ecclesia viennensis, poscit intermissae consuetudinis rediuiua salubritas, quod hactenus infrequentatum torpuit, excitari.

 

Iustum est, quantum reor, ut constitutis prioribus sub communis praesentiae oportunitate tractatis nostris simul nobis que, prout ordo collucutionis inuenerit, uel insinuemus uetera uel, si necesse est, etiam nostra iungamus.

 

Idcirco cuncti simul poscimus fratres, ut deo fauente octauo iduum septembrium die in parochia eponensi adesse dignemini, qui omnium fatigatione perpensa conuentui medius atque oportunus locus electus est, sicut et tempus, in quantum fieri potest, ab instantia ruralis operis uacuum liberiorem cunctis permittit excursum, quamquam ecclesiae potior causa intermitti quaslibet terrarum posceret actiones.

 

Supplicamus ergo et quaesumus, testamur obtestamur que, ne quem a disposicione tam sancta obex ullius excusationis abducat; ne quem a tali caritatis uinculo nexus temporaneae necessitatis impediat.

 

Sed si forte, quod deus auertat, tanta cuicumque acerbitas corporeae infirmitatis ingruerit, ut spiritale desiderium carnali uincatur incommodo, duos presbiteros magnae ac probabilis uitae mandati instructione firmatos fratribus pro se praesentare procuret.

 

Et tales dignetur eligere, quos episcoporum concilio non minus scientia quam reuerentia iure faciat interesse; cum quibus delectet summos pontifices conferre sermonem; quos ad definitiones pro episcopo suo consentiendas subscribendas que cum fuerit sollertia elegisse, sit auctoritas legi.

 

Set istud non extorqueat nisi summa necessitas.

 

Ceterum dilectionis fraternae ac pastoralis diligentiae magnitudo nisi laboris magnitudine non probatur.

 

Conicit enim sanctitas uestra, post hoc longum abusionis nostra silentium qualiter aut definiri debeant, quae praestante deo tractanda sunt, aut, quae definita fuerint, uniuersis ecclesiarum prouinciae nostrae ministris debeant intimari.

 

Deo propitio ad epaunensem ecclesiam congregati, quid uel de antiquis regolis uel de nouis ambiguitatibus senserimus, expressis singillatim que discretis constitutionibus praesentibus tetulis crededemus adnotandum.

 

Prima et inmutabili constitutione decretum est, ut cum mitrupulitanus fratres uel conprouincialis suos ad concilium aut ad ordinationem cuiuscumque consacerdotis credederit euocandus, nisi causa taedii euedentis exteterit, nullus excusit.

 

De ordinationibus clericorum.

 

Ne saecunde uxoris aut renuptae maritus presbyter aut diaconus ordenetur, abunde sufficerit ab apostolo constitutum.

 

Sed quia praeceptum huiusmodi excidi quorundam fratrum simplicitate cognouimus, speciali obseruantia renouamus, sciente eo, qui contra interdictum ordenauerit, reum fratribus se futurum; illo autem, qui contra fas honorem prohebitae benedictionis ambierit, nihil se clericalis menisterii praesumturum.

 

Paenetentiam professi ad clericatum paenitus non uocentur.

 

Episcopis, presbyteris adque diaconibus canis ad uenandum et acepitris habere non leceat.

 

Quod si quis talium personarum in hac fuerit uoluptate detectus, si episcopus est, tribus mensibus se a communione suspendat, duobus presbyter absteneatur, uno diaconus ab omni officio et cummunione cessabit.

 

Ne presbyter terretorii alieni sine conscientia sui episcopi in alterius ciuitatis territurio praesumat baselicis aut oratoriis obseruare, nisi forte episcopus suos illum cedat episcopo illi, in cuius terretorio habetare disposuit.

 

Quod si excessum fuerit, episcopus, cuius presbyter fuerit, fratri suo nouerit culpabilem se futurum, qui clericum iuris sui illeceta facientem sciens ab scandali admissione non reuocat.

 

Presbytero uel diacono sine antistitis sui epistolis ambulanti cummunionem nullus inpendat.

 

Quicquid parrochiarum presbyteri de ecclesiastici iuris possessione distraxerint, inane habeatur et uacuum, in uenditorem conparantis actione uertenda.

 

Presbyter dum diocesim tenet, de his quae emerit aut ecclesiae nomine scripturam faciat aut ab eius quam tenuit ecclesiae ordenatione discedat.

 

Similis quoque de uenditionebus, quas abbates facere praesumserint, forma seruabitur, ut quidquid sine episcoporum notitia uinditum fuerit, ad potestatem episcopi reuocetur.

 

Mancipia uero monachis donata ab abbate non leceat manumitti; iniustum enim potamus, ut monachis cotidianum rorale opus facientebus serui eorum libertatis otio potiantur.

 

Vnum abbatem duobus monasteriis interdicemus praesedere.

 

Cellas nouas aut congregatiunculas monachorum absque episcopi notitia prohebemus instrui.

Clerici sine ordenatione episcopi sui adire uel interpellare publicum non praesumant; sed si pulsati fuerint, sequi ad saeculare iudicio non morentur.

 

Nullus episcopus de rebus ecclesiae suae sine conscientia metropolitani sui uindendi aliquid habeat potestatem, utili tamen omnibus cummutatione permissa.

 

Si quis clericus in falso testimonio conuictus fuerit, reus capitalis criminis censeatur.

 

Quisque clericus aliquid de munificentia ecclesiae, cui seruiebat, adeptus et ad summum sacerdutium alterius ciuitatis est aut fuerit ordenatus, quod dono accepit uel acceperit, reddat, quod usu uel propriaetate secundum instrumenti seriem probatur emisse, possedeat.

 

Si superioris loci clericus heretici cuiuscumque clerici conuiuio interfuerit, anni spatio pacem ecclesiae non habebit.

 

Quod iuniores clerici si praesumserint, uapolabunt.

 

A iudeorum uero conuiuiis etiam laicus constitutio nostra prohibuit, nec cum ullo clerico nostro panem comedat, quisquis iudeorum conuiuio fuerit inquinatus.

 

Presbyteros propter salutem animarum, quam in cunctis optamus, desperatis et decumbentibus hereticis, si conuersionem subitam petant, crismate permittimus subuenire.

 

Quod omnis conuersuri, si sani sunt, ab episcopo nouerint expetendum.

 

Si episcopus condito testamento aliquid de ecclesiastici iuris propriaetate legauerit, aliter non ualebit, nisi uel tantum de iuris proprii facultate suppleuerit.

 

Clerici quod etiam sine praecatoriis qualibet diuturnitate temporis de ecclesiae remuneratione possederint, cum auctoritate domni gloriosissimi principis nostri in ius proprietarium praescriptione temporis non uocetur, dummodo pateat ecclesiae rem fuisse, ne uideantur etiam episcopi administracionis prolixae aut praecaturias, cum ordenati sunt, facere debuisse aut diu tentas ecclesiae facultatis proprietati suae posse transcribere.

 

Abbas si in culpa repperiatur aut fraude et innocentem se adserens ab episcopo suo accepere noluerit successorem, ad metropolitani iudicium deducatur.

 

Episcopo, presbytero et diacono uel ceteris clericis horis praeteritis, id est meridianis aut uespertinis, ad feminas prohebemus accessum; quae tamen, si causa fuerit, cum presbyterorum aut clericorum testemunium uedeantur.

 

Veduarum consecrationem, quas diaconas uocitant, ab omni regione nostra paenitus abrogamus, sola paenitentiae benedictione, si conuerti ambiunt, inponenda.

 

Si diaconus aut presbyter crimen capitale conmiserit, ab officii honore dispositus in monasterio retrudatur, ibi tantummodo quamdiu uixerit cummunione sumenda.

 

Si quis accepta professa que paenitentia boni inmemor ad saecularia relabatur, prursus conmunicare non poterit, nisi professioni, quam inleceto praetermiserat, refurmetur.

 

Laicis contra cuiuslibet gradus clericum, si quid crimenale parant obicere, dummodo uera suggerant, proponendi permittemus potestate.

 

Sanctorum reliquiae in oratoriis uillarebus non ponantur, nisi forsitan clericus cuiuscumque parrochiae uicinus esse contingat, qui sacris cinerebus psallendi frequentia famulentur.

 

Quod si illi defuerint, non ante propriae ordinentur, quam eis conpitens uictus et uestitus substantia depotetur.

 

Altaria nisi lapedea crismatis unctione non sacrentur.

 

Ad celebranda diuina officia ordenem, quem metropolitani tenent, prouincialis eorum obseruare debebunt.

 

Si episcopus ante damnati absolutionem obitu rapiatur, correctum aut paenetentem successuri licebit absoluere.

 

Lapsis, id est qui catholica baptizati praeuaricatione damnabili post in heresem transierunt, grandem redeundi difficultatem sancxit antiquetas.

 

Quibus nos annorum multitudinem breuiata paenitentiam biennii conditione infra scripte obseruaciones inponimus, ut praescripto biennio tertia die sine relaxatione ieiunent, ecclesiam studeant frequentare, in paenitentum loco standi et orandi humilitatem nouerent obseruandam, etiam ipsi, cum caticumini procedere commonentur, abscedant.

 

Hoc si obseruare uoluerint, constituto tempore admettendis ad altarium obseruatio relaxetur; quam si arduam uel duram forte potauerint, statuta praeteritorum canonum conplere debebunt.

 

Incestis coniunctionibus nihil prursus ueniae reseruamus, nisi cum adulterium separatione sanauerint.

 

Incestus uero nec ullo coniugii nomine praeuelandus praeter illos, quos uel nominare funestum est, hos esse censemus: si quis relictam fratris, que paene prius soror exteterat, carnali coniunctione uiolauerit; si quis frater germanam uxoris suae accipiat; si quis nouercam duxerit; si quis consubrinae subrinae que se societ.

 

Quod ut a presenti tempore prohebemus, ita ea, quae sunt anterius instituta, non soluemus: si quis relictae auunculi misceatur aut patrui uel priuignae concubito polluatur.

 

Sane quibus coniunctio inliceta interdicetur, habebunt ineundi melioris coniugii libertatem.

 

De paenetentia homicidarum, qui saeculi leges euaserint, hoc summa reuerentia de eis inter nos placuit obseruari, quod anquiritani canonis decreuerunt.

Relicta presbyteri siue diaconi si cuicumque renupserit, eatinus ab ecclesia pellatur, donec a coniunctione inlicita separetur; marito quoque eius simili usque ad correctionem seueritate plectendo.

 

Basilicas hereticorum, quas tanta execrationem habemus exosas, ut pollutionem earum purgabilem non putemus, sanctis usibus adplicare dispicimus.

 

Sane quas per uiolentiam nostris tulerant, possumus reuocare.

 

Si quis seruum proprium sine conscientia iudicis occiderit, excommunicationem biennii effusionem sanguinis expiauit.

 

Vt ciues superiorum natalium noctem paschae ac natiuitatis domini sullemnitate episcopos, nec interest in quibus ciuitatebus positos, accipiendae benedictionis disiderio nouerint expetendos.

 

Ne ullus sine remedio aut spe ueniae ab ecclesia repellatur neue ulli, si aut penaetuerit aut correxerit, ad ueniam redeundi aditus obstruatur.

 

Sed si cui forsitan discrimen mortis inmineat, damnationis constituta tempora relaxentur.

 

Quod si aegrotum accepto uiatico reualiscere fortasse contingit, statuti temporis spatia obseruare conueniet.

 

Ne laicus nisi religione praemissa clericus ordinetur.

 

In monasteria puellarum non nisi probatae uitae et aetatis prouectae ad quascumque eorum necessetates uel ministrationis permittantur intrare.

 

Ad faciendas uero missas qui ingressi fuerint, statim exacto menisterio regredi festinabunt.

 

Alias autem nec clericus nec monachus iuuenis ullum ad puellarum congregatione habebit accessum, nisi hoc aut paterna aut germana necessitudo probetur admittere.

 

Seruus reatu atrociore culpabilis si ad ecclesiam confugerit, a corporalibus tantum suppliciis excusetur.

 

De capillis uero uel quocumque opere placuit dominis iuramenta non exegi.

 

Quocirca haec, que superna inspiratione communi consensui placuerunt, si quis sanctorum antestitum, qui statuta praesentia suscriptionibus propriis firmauerunt nec non et quos eorum deus esse uoluerit successoris, relicta integritate obseruationis excesserit, reum se diuinitatis pariter et fraternitatis iudicio futurum esse cognuscat.

 

Auitus episcopus constitutionis nostras, id est sacerdotum prouinciae vienninsis, religi et subscripsi die xvii.

 

Kalendas menses octaui, agapito consule, epaone.

 

Viuentiolus episcopus ecclesiae lugduninsis con prouincialibus meis constitutiones nostras relegi et subscripsi.

 

Siluester episcopus ciuitatis cabalonensis relegi et subscripsi die et consule supra scripto.

 

Gemellus episcopus ciuitatis vasensis relegi et subscripsi die et consule supra scripto.

 

Apollenaris episcopus ciuitatis valentine relegi et subscripsi.

 

Valerius episcopus ciuitatis segistericae relegi et subscripsi.

 

Victorius episcopus in christi nomine ciuitatis gratianopolitanae relegi et subscripsi.

 

Claudius in christi nomine episcopus ciuitatis visensionensis relegi et subscripsi.

 

Graegorius in christi nomine episcopus ciuitatis lingonicae relegi et subscripsi.

 

Praumatius in christi nomine episcopus ciuitatis augustae relegi et subscripsi.

 

Constantius in christi nomine episcopus ciuitatis octodorensis relegi et subscripsi.

 

Catolinus in christe nomine episcopus ciuitatis ebreduninsis relegi et subscripsi.

 

Sanctus in christi nomine episcopus ciuitatis darandasiensis relegi et subscripsi.

 

Maxemus in christi nomine episcopus ciuitatis genuensis relegi et subscripsi.

Bubulcus in christe nomine episcopus ciuitatis vindoninsis relegi et subscripsi.

 

Saeculatius in christi nomine episcopus ciuitatis deensis relegi et subscripsi.

 

Iulianus in christi nomine episcopus ciuitatis carpentoratinsis relegi et subscripsi.

 

Constantius in christi nomine episcopus ciuitatis vappincensis relegi et subscripsi.

 

Florentius in christi nomine episcopus ciuitatis arausicae relegi et subscripsi.

 

Item florentius in christi nomine episcopus ciuitatis trecastininsis relegi et subscripsi fylagrius in christi nomine episcopus ciuitatis cauellicae relegi et subscripsi.

 

Venantius in christi nomine episcopus ciuitatis viuarensis relegi et subscripsi.

 

Praetextatus in christi nomine episcopus ciuitatis aptinsis relegi et subscripsi tauricanus in christi nomine episcopus ciuitatis niuerninsium relegi et subscripsi.

 

[Peladius presbyter iussu domni mei salutaris episcopi, qui huic definitioni interfui et subscripsi].

 

Expliciunt canones epaoninsis episcoporum numero xxiiii.

